
	ИТГЭЖ БОЛНО

	 

	Улаанбаатар хотноо эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС-108, 22-р боть” номоос

	 

	Төв аймгийн Д. Нацагдоржийн нэрэмжит Төв номын сангийн захиалгаар

	 

	“Цагаан бамбарууш” хэвлэлийн газар 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИТГЭЖ БОЛНО

	(Долоон үзэгдэлт инээдмийн жүжиг)

	 

	Голлон тоглогчид:

	1. Дуламсүрэн —  нас 24, зоотехникч

	2. Жамц —  нас 57, нэгдлийн дарга

	3. Төмөр —  нас 27, оюутан, эмч, Жамцын хүү

	4. Долгор —  нас 55, Жамцын гэргий

	5. Дорж —  нас 50 орчим, нэгдлийн орлогч (дээд уруулдаа ширвэгэр хар сахалтай)

	6. Дулмаа —  нас 20, саальчин

	7. Идэр —  нас 27, үхрийн бригадын дарга

	8. Должин —  нас 20 орчим, саальчин

	9. Цэцэг —  нас 20 орчим, хотод ажилтай

	10. Тайлбарлан зарлагч эрэгтэй, эмэгтэй

	11. Бусад хүмүүс

	Болж байгаа газар нь хангайн бүсийн нэгдэл. Цаг нь одоо үе.

	 

	
НЭГДҮГЭЭР ҮЗЭГДЭЛ

	Цагаан хөшигний өмнө яригч, эрэгтэй, эмэгтэй хоёр гарч ирнэ.

	 

	Эрэгтэй —  Жүжиг эхлэхэд бэлэн боллоо.

	Эмэгтэй —  Энэ жүжигт манай орны олон зуун нэгдлийн нэгэнд болсон явдлыг үзүүлнэ.

	Эрэгтэй —  Гарах хүмүүс бол ямар нэгэн гарамгай хүмүүс биш.

	Эмэгтэй —  Жирийн хүмүүсийн жирийн амьдрал. Гэхдээ зарим хүмүүсийн сэтгэлд жирийн бус явдал ч гэж бодогдож магад. Гэвч амьдралд жирийн биш юм алиныг тэр гэхэв дээ.

	Эрэгтэй —   Гол хүмүүстэйгээ хүндэт олон үзэгч та бүхнийг танилцуулъя.(Цагаан хөшиг дээр Жамц гуайн дүрс сүүдэр тодорно.)

	Жамц  —  Уул шугамдаа бол нэр Жамц, нас 57 ажил гэвэл нэгдлийн дарга (Дэргэд нь) (Доржийн сүүдэр дүрс тодорно.) Энэ бол миний орлогч Дорж.

	Эрэгтэй —  Та хоёр нэгдэлдээ эмэгтэй хун авдаггүй гэдэг үнэн үү?

	Жамц  —  Ер нь эмэгтэй хүн авдаггүй гэвэл буруу. Манай нэгдэлд сайн хоньчин, тэргүүний хоньчин, тэргүүний саальчин, нэртэй үхэрчин, эмэгтэйчүүд олон бий. Заримыг нь та нар таних ч байх. Харин оронд нь даруйхан хүн өгчхөж болохгүй мэргэжлийн ажил бол өөр хэрэг, эмэгтэй хүн гэдэг чинь үнэндээ эмэгтэй хүн шүү дээ. Уул шугамдаа би ийм байна. Нуухгүй.

	Эмэгтэй —  шууд ярихад үндсэн мэргэжлийн ажилдаа авдаггүй юм шив дээ.

	Жамц  —  Шүүмжилж хатуу хэлэхэд тэгж хэлдэг юм. Харин учир шалтгааныг нь мэдвэл дэмжин талархах хүн гарах юм шүү.

	Эрэгтэй —  тэгвэл яриад өг л дөө.

	Жамц  —  Болно, Хашир хүн гэж хаширсан хүнийг хэлдэг юм. Тийм биз дээ Дорж оо.

	Дорж —  Чухамдаа. Эхлээд би таныг зэмлэж байсан, хурал дээр шүүмжилсэн ч удаа бий, харин одоо таны зөв гэж хатуу боддог.

	Жамц  —  Бид яагаад ийм бодолтой болсныг та нар үз л дээ. Тэр хоёрын дэргэд эмэгтэй хүний сүүдэр дүрс бий болно.

	Эмэгтэй —  Нэгэнт л тэр хүнтэй амьдралаа холбосон хойно би очно.

	Жамц  —  Заавал эм нь эрийгээ дагаж байдаг чинь уул шугамдаа ямар нийгмийн ёс вэ?

	Эрэгтэй —  Юу ч гэсэн тэр, би л нөхөр дээрээ очно.

	Дорж —  Тэр нөхөр чинь манай нэгдэл дээр ирээд ажиллаж болдоггүй хэрэг үү?

	Эмэгтэй —  Манай нөхөр хотоос гарахгүй.

	Дорж —  тэгвэл ч хэн болох нь бараг л ойлгогдож байна.

	Эмэгтэй —  Чөлөө аль, би л явна.

	Жамц  —   (Уурлан) Дуртай зүгтээ яв. (Эмэгтэйн дүрс үгүй болно). Дорж минь одоо яаж эмчтэй болдог билээ. Дахиад л эмэгтэй хүн авахаа болъё.

	Дорж —  Тэр ч буруу, дарга минь эмэгтэйчүүдийг дэвшүүл эх хэрэгтэй.

	Жамц  —  Буруу гэнэ ээ, Нэг эмэгтэй эмч олоод авна, гэтэл дахиад л нөхөр дагаад талийчихна.

	Дорж —  Хүн бүхэн адилгүй. Морь болгон жороогүй шүү дээ.

	Зарлагч эмэгтэй —  Зөвхөн үүнээс болсон хэрэг үү?

	Жамц  —  Яривал олон бий. Дахиад Жамц, Дорж хоёрын дэргэд эрэгтэй хүний дүрс тодорно.

	Эрэгтэй —  Эмч манай эхнэрт амралтаа ав гэж бичиг өгсөн.

	Дорж —  Хээлтүүлгийн үед зоотехникч амралт авна гэсэн чинь юу гэсэн үг вэ?

	Эрэгтэй —  Амаржих болоод байна шүү дээ.

	Жамц  —  Аваад тонил.

	Эрэгтэй —  90 хоногийн цалинг нь өгнө шүү дээ. Баримт гаргах уу?

	Дорж —  Ажил хийхгүй, бас тэгээд цалин авна. Тэхдээ бүр 90 хоногийн цалин.

	Эрэгтэй —  Хуулиар олгогдох юм чинь дээ.

	Жамц  —  Ажил хийх хуулийг санах ч дургүй атлаа амрах, авах хуулийг цээжилсэн байдаг хүнд би тун дургүй, тэр хуультай цалингаа аваад яв. (Эрэгтэй хүний дүрс үгүй болно.)

	Жамц  —  Үндсэн мэргэжлийн ажилд эмэгтэй хүн авахгүй гэж тангараглая, уул шугамдаа энэ л гэв.

	Дорж —  Бас ч тэгж болохгүй дарга минь. Дахин тэр хоёрын дэргэд нэгэн эмэгтэйн дүрс тодорно.

	Эмэгтэй —   Ашгүй хоёр дарга ч байна. Хүү минь өвдөөд хэд хоног сахих болоод байна. Чөлөө...

	Дорж —  Энэ долоо хоногт гишүүд хөдөлмөр өдрийн хөлс авна, тэгэхэд дэлгүүр хаалттай байх хэрэг үү. Баларсан юм. 

	Эмэгтэй —  Тийм л болж дээ.

	Жамц  —  Хүүхэн чи бүрмөсөн чөлөө гуйсан өргөдөл гаргавал зүгээр байна.

	Эмэгтэй —  Түүнийг чадахгүй, харин хүүгээ эдгэртэл ажилдаа ирэхгүй. (Эмэгтэйн дүрс алга болно.)

	Жамц  —  (Үзэгчдэд хандаж) За ямар байна. Та нарын дотор их бага ямар нэгэн байгууллага толгойлж байгаа хүн байвал, байвал ч гэж дээ байгаа шүү дээ.

	Аргагүйг минь илээр биш болов ч сэтгэл зүрхээрээ ойлгох л байх. Бодол маань буруу биш юм шүү. Гэвч та нар юу гэж бодож байна.

	Хүндэт эрэгтэйчүүд ээ! Та нар юу гэж бодож байна. Эхнэрээс ээ зовоод хариу өгч чадахгүй байгаа бол одоо гэхгүй, дараа бичгээр авч болно.

	Дорж —  Түргэн зуур сольчихож болохгүй орон тоонд эмэгтэй хүн хэрхэвч авахгүй шүү дарга минь.

	Жамц  —  Иймэрхүү юм олон болсон, тэгээд бид үндсэн мэргэжлийн ажилд эмэгтэй хүн авахгүй гэж уул шугамдаа шийдсэн хэрэг.

	Дорж —  Шийдэхээр барах уу даа. Бүр тангараг өргөсөн, ялангуяа 90 хоногийн цалин хий төлнө гэдэг үү. Манай нэгдэл баян ч гэсэн мөнгө хүссэнээр гардаг шидтэй авдар байхгүй.

	(Жамц, Дорж хоёрын сүүдэр дүрс алга болно.)

	Зарлагч эмэгтэй —  Ингээд л эд үндсэн мэргэжлийн ажилдаа эмэгтэй хүн авдаггүй болсон хэрэг байна...

	Эмэгтэй —  Энэ бол буруу бодол, элий балай үзэл шүү дээ. Эрэгтэй - Яарч дүгнэлт хийхээ бодъё. Харин үзэж байж болъё. (Зарлагч хоёр явна. Хөшигний өмнө Төмөр хайрцаг, боодолтой юм барьжээ.)

	Төмөр  —  Аав аа цогтой хүүхэн шүү.

	Жамц  —  Цогтой байтугай, галтай ч гэсэн тэр хүүхдэд дарагдаад ирэх дээрээ цог нь үнс болоод зогсохгүй, олны өдий төдий хөрөнгийг шатааж орхино гээч.

	Төмөр  —  Харин олон хүүхэд төрнө гэдэг чинь нэгдэлд сайн хэрэг биш үү. Хүн төрвөл хүнс нэмэгдэнэ гэж үг байдаг байх аа.

	Жамц  —  Төл сайн аваад малаа өсгөж сонинд гаран, шагнал аваад цуурайтаж байгаа нэгдлийг олон сонсож байснаас биш хүүхэд олон төрүүлж хүнээ өсгөөд цуурайтаж байгаа нэгдлийг одоо хүртэл сонсоогүй юм байна.

	Төмөр  —  Олон хүүхэдтэй эхчүүдэд өгдөг тусламж, цол, одон гэж байдаг шүү дээ.

	Жамц  —  Хүү минь, түүнээс чинь болж нэгдлийн үйлдвэр, санхүүгийн төлөвлөгөө өөрчлөгддөггүй, хөдөлмөр өдрийн хөлс ахидаггүй юм шүү.

	Төмөр  —  Ааваа та эмэгтэйчүүд, эрэгтэйчүүдийн адил эрхтэй гэдгийг мэднэ биз дээ.

	Жамц  —  Хүү минь аавдаа адуу манахыг битгий заа, уул шугамдаа амьдрал гэдэг чинь нарийн юм шүү. Номоос цээжилсэн хэдэн үгийг байтугай зөв гэж сэтгэл зүрхээрээ ойлгосон юмаа хийж болохгүй үе тохиолддог юм. Ажлын эгзэг гэдэг бол адармаатай зүйл... За хүү минь явъя. Шуудангийн машин ирсэн харагдана.

	(Тэр хоёр явж яригч эмэгтэй, эрэгтэй хоёр гарч ирнэ)

	Эрэгтэй —  Төмөр сэтгэлтэй хүүхэн Дуламсүрэнгээ нэгдэлд ажиллуулах гэж эцгээсээ хэдэн өдөр гуйгаад чадсангүй.

	Эмэгтэй —  Дуламсүрэн чинь энэ жил хөдөө аж ахуйн дээд сургууль төгсгөж зоотехникч болж байгаа байх аа.

	Эрэгтэй —  Тийм ээ. Төмөр ирэх жил хүн эмнэлгийн дээд сургууль төгсөж эмч болно. Тэгээд хоёулаа энэ нэгдэлд ажиллах төлөвлөгөөтэй юм гэнэлээ.

	Эмэгтэй —  Т эгээд бүтэхгүй болох хэрэг үү.

	Эрэгтэй —  Яаж ч магад.

	 

	(Цагаан хөшиг дээр Төмөр, Дуламсүрэн хоёрын сүүдэр дүрс тодорно.)

	 

	Төмөр  —  Би ааваасаа янз бүрээр гуйсан.

	Дуламсүрэн —  Суух гэж байгаа хүүхэн минь гэж хэлсэн үү.

	Төмөр  —  Чи битгий хэлээрэй гэсэн шүү дээ.

	Дуламсүрэн —  Т ийм бил үү, одоо тэгээд яах вэ.

	Төмөр  —  Би ч яахаа мэдэхгүй байна. Манай аав гэдэг чинь нэг зүтгэвэл бул хар чулуу гэсэн үг.

	Дуламсүрэн —  Чулуу бол ч амархан л даа. Харин зүтгэсэн зөрүү хүн үү... Төмөр өө, надад нэг арга байна.

	Төмөр —  (Баярлан)Ямар арга байна.

	Дуламсүрэн —  Төмөрийн чихэнд нь ийм арга байна.

	Төмөр — (Итгэлгүй) Болох уу даа.

	Дуламсүрэн —  Хүсэж чадвал бүтэхгүй юм гэж байх ёсгүй. За явъя. Юуны өмнө үсчинд очъё. Тэр хоёрын дүрс алга болж хөшиг нээгдэнэ.

	Оюутны байрны жижигхэн тасалгаа, хоёр ор, хоёр шүүгээ. Төмөр өөр нэг залуугийн хамт мухар сандал дээр суужээ. Дуламсүрэн эрэгтэй хүн болж хувцаслаад сургууль хийж байна.

	Төмөр  —  Одоо эхнээс нь давтъя. За би аав болъё. Чи Дорж гуай бол.

	Дуламсүрэн —  Сайн байна уу. Намайг танай нэгдэлд...

	Төмөр — Бүдүүн дуугаар!

	Дуламсүрэн —  (Бүдүүн шахмал дуугаар) Сайн байна уу?

	Залуу — Дуламсүрэн чиний алхалт чинь өндөр өсгийтэй гуталтай эмэгтэй хүний жижиг алхалт болоод байна. Эрмэг алхах хэрэгтэй. (Дуламсүрэн том том алхана)

	Төмөр — Ямар ус туулж байгаа тэмээ биш дээ.

	Дуламсүрэн —  Тэгвэл эрэгтэй хүн яаж алхдаг юм бэ?

	Төмөр  —  Харин эрэгтэй хүн яаж алхдаг билээ.

	Дуламсүрэн —  Үзүүлээд өгөөч, та нар

	Залуу — Эрмэг л алхал даа чи.

	Дуламсүрэн —  Эрмэг гэж ямар алхалтыг хэлдэг юм бэ?

	Залуу — Төмөр өө, эрмэг алхалт гэж ямар алхалтыг хэлэх вэ.

	Төмөр  —  (Босож алхаад) Ингэвэл болно байх аа.

	Залуу — Иймэрхүү бол болно.

	Төмөр  —  За эхнээс нь хийгээд.

	Дуламсүрэн —  (Алхаж Төмөрийн өмнө очоод) Сайн байна уу?

	Төмөр  —  Сайн, сайн байна.

	Дуламсүрэн —  Намайг танай нэгдэлд зоотехникчээр явуулсан.

	Төмөр  —  Сайн байна. Уул шугамдаа манай нэгдэлд зоотехникчээр юм биз дээ.

	Залуу — Ажил гэдэг ч их дээ хүү минь.

	Дуламсүрэн —  Би одоо юу гэж хэлэх вэ?

	Залуу — Эр хүнд их л тусмаа сайн гэнэ. Төмөр өө, эрэгтэй хүн ингэж хэлэх үү дээ.

	Төмөр  —  Тэгж болно.

	Дуламсүрэн —  Их л тусмаа сайн.

	Төмөр — За одоо тамхиа гаргаж барь.

	(Дуламсүрэн өврөөсөө тамхи гаргаж барина)

	Залуу — Соёлын довтолгооны үед шууд тамхиар эхлэх хэрэггүй байхаа. Тусгүй бүдүүлэг хэрэг.

	Төмөр  —  Нээрээ ч тийм юм уу даа.

	Залуу — Залуу эмэгтэйчүүдтэй уулзахдаа яах билээ.

	Дуламсүрэн —  Ингэж инээгээд, ингэж нүдээ ирмэнэ.

	Залуу — Болно, залуу эрэгтэйчүүд бол.

	Дуламсүрэн —  За найз аа сайн байна уу? Зун наадамд ноцолдох уу гэнэ.

	Төмөр — Ноцолдох уу гэж асуугаад хэрэг байна уу даа.

	Залуу — Байна, тэгээд дал руу нь алгадаж орхивол бүр ч сайн. Аятайхан морь унаж яваа хүнтэй тохиолдвол унаа болж болмоор юм байна. Зарчих л даа гэнэ шүү дээ.

	Төмөр  —  За өнгөрсөн үеийн иймэрхүү дампуурсан наймаачны яриагаар яах нь вэ хэрэггүй.

	Залуу — За хө өөр юу байж болох билээ дээ... А тийм ингэж асууж магад...

	Дуламсүрэн — Юу гэж.

	Залуу — Хүү минь гэр бүлийн талаар юу билээ.

	Дуламсүрэн —  Юу гэсэн үг вэ?

	Залуу — Хотод татлаа, түлхээ болох эхнэр хүүхэдтэй юу гэж байгаа асуулт.

	Дуламсүрэн —  А тийм үү... Байхгүй эндээс сэтгэл нийлэх юм олж аваад суурьших санаатай гэж хариулна даа болох уу.

	Төмөр  —  Ёстой зөв хариу. Аав ингэх дээр чинь уул шугамдаа зөв хүү минь, суурьших л хэрэгтэй гэнэ.

	Залуу — Ингэж л хариулбал чамайг дуугүй авна.

	Дуламсүрэн —  За тэгвэл Дуламсүрэн хүү Туяа нэгдлийн зоотехникчээр явахад бэлэн боллоо.

	 

	Хөшиг

	
ХОЁРДУГААР ҮЗЭГДЭЛ

	Хөшиг нээхэд нэгдлийн контор, Жамц, Дорж хоёр. нэгдүгээр үзэгдлийн сүүлийн оюутны өрөөний хоёр орыг авч оронд нь бичгийн ширээ тавьж засах нь зүйтэй.

	 

	Дорж —  Дарга минь зоотехник үгүй хэцүүдлээ шүү. Тэмээний сууриудыг ялгах болоод байна. Бас хонины хоёрдугаар суурь...

	Жамц  —  Дорж минь өнөөдөр ирнэ. Намын хороо нэг шав хийсэн хархүү энэ шуудангаар ирүүлнэ гэсэн. Бид хоёрыг эмэгтэй хүн авахгүй гэхээр, энэ жил хөдөө аж ахуйн дээд сургууль төгссөн залуу ирүүлнэ гэсэн, эхнэр хүүхэдгүй ганц бие хүн гэнэ билээ.

	Дорж —  Түүнд чинь нэгдлээсээ эхнэр олж өгөөд чөдөрлөж орхиё.

	Жамц  —  Яарвал даарна гэдэг, болоогүй сайн ажиллавал авч өгнө. Харин ажил хийдэггүй юм бол нэг хүүхнээ дэмий алдана гэсэн үг. Ингэхлээр уул шугамдаа харж байж болбол дээр. (Машины чимээ сонсогдоно) Өртөөний машин ирэв үү дээ. Дорж гэгээвчээр харна.

	Дорж —  Нэг залуу чемодан бариад бууж байна. Сахалтай юм байна. Бодвол нөгөө зоотехникч байх аа. (Үүд цохиж эрэгтэй хүн болсон Дуламсүрэн орж ирнэ. Дээд уруулдаа хиймэл сахал хийжээ.)

	Дуламсүрэн —   (Шахмал бүдүүн дуугаар) Сайн байна уу?

	Жамц  —  Сайн, сайн байна уу?

	Дуламсүрэн —  Намайг танай нэгдэлд зоотехникчээр явуулсан. (Бичгээ Жамцад өгнө.)

	Жамц  —  Сайн байна. Уул шугамдаа манай нэгдэлд зоотехникчээр ажиллах юм биз дээ.

	Дорж —  Ажил гэдэг ч их дээ хүү минь.

	Дуламсүрэн —  Эр хүнд их л тусмаа сайн, та нарыг эмэгтэй хүнд дургүй гээд намайг явуулсан..

	Дорж —  Бид эр улсын хооронд ярихад эмэгтэйчүүд гэдэг чинь яршигтай улс шүү дээ.

	Дуламсүрэн —  Үнэндээ ч тийм байх аа.

	Жамц  —  (Бичиг унших зуур) Манай чавганц шиг бол давхар яршигтай. Дуламсүрэн, Дуламсүрэн... хүүхэн хүний нэртэй хүү байна даа.

	Дуламсүрэн —  Би хүний ганц хүү, тэгээд энхрийлж ийм нэр өгсөн юм гэнэ лээ.

	Дорж —  Тийм ч ёс байдаг, хүү минь чи ямар доожоогүй эр вэ дээ, зоотехникч хүн чинь мундаг бие бялдартай эр байвал...

	Дуламсүрэн —  Ямар бухтай мөргөлдөх юм биш, чадлаар юу хийх юм.

	Жамц  —   (Инээж) Уул шугамдаа ч үнэндээ хөө. Эрийг бүү бас, далайг бүү янд гэж үг байдаг. За хүү минь сайн ажиллана даа... гээд гэгээвч рүү харснаа сандарч шүүгээнээс шилтэй юм авч нөгөө гайхал чинь ирлээ. Халбага хаа байна. Доржоо харсан уу. Халбага эрж байтал Долгор орж ирнэ.

	Жамц  —  хөгшөөн би эмээ уух л гэж байна.

	Долгор  —  Хүүе болоогүй, 30 минут дутуу байна.

	Жамц  —  Аа тэгвэл хоол идэх болсон уу?

	Долгор  —  Цаг 20 минут дутуу байна.

	Жамц  —  Тэгээд уул шугамдаа чи минь яах гэж ирсэн билээ.

	Долгор  —  Хотоос хүүхэд ирж гэж сонсоод муу хүүгээ асуух гэж... (Дуламсүрэнг харснаа) Хүү минь чи ирсэн үү?

	Дуламсүрэн —  Т ийм ээ.

	Долгор  —  Шав хийсэн хүү байна. Миний хүүг таних уу?

	Жамц  —  Наадах хүү чинь ямар лавлах товчоо биш. Улаанбаатар гэдэг чинь манай нэгдлийн төв биш, яаж мэддэг юм бэ.

	Долгор  —  Чи байз л даа, таних юу магад хүн эмнэлгийн дээд сургуулийн оюутан Жамцын Төмөр гэж сайхан бор хархүү байгаа, хүү минь таних уу?

	Дуламсүрэн —  Танина, сайн танина.

	Долгор  —  (Жамц руу ихэмсэг харж) За ямар байна. За тэгээд хүү минь сайн байна уу?

	Дуламсүрэн —  Сайн, дадлагын ажлаар Хэнтий аймагт явсан.

	Долгор  —  Захиа өгөөгүй биз.

	Дуламсүрэн —  Үгүй.

	Долгор  —  Цаадах чинь эхнэр авах санаатай байна уу. Хүү минь мэдэхгүй биз.

	Жамц  —  Иш Долгор минь, наадах хүү чинь гэр бүлийн товчоо биш, бас тэгээд хүний зүрхний явдлыг яаж мэдэх билээ дээ.

	Дуламсүрэн —  Мэдэхгүй.

	Жамц  —  За ямар байна.

	Долгор  —  (Жамцад) Би ирж эмийг чинь өгнө, битгий алга болчхоорой (Дуламсүрэнд) Этгээд өвгөнтэй болох ч мөн хэцүү юм даа. Хүү минь хөгширсөн хойноо чавганцынхаа үгэнд сайн орж байгаарай.

	Жамц  —  Хүү минь эхнэр авахдаа манай энэ шиг олон үгтэй юм л битгий аваарай. За тэгээд залуудаа муу бүхэн нь муурын хумс шиг далд байдаг, бас бид нар ч харалган байдаг юм даа.

	Долгор  —  (Цагаа харж) 25 минут болоод би ирж эм өгнө шүү гээд гарлаа.

	Жамц  —  Би тэсэж ядан хүлээнэ. (Долгорыг гарсан хойно) Хүү минь эхнэр авахдаа их бодолтой авах хэрэгтэй. Анхандаа манай энэ хүртэл хайлсан тугалга шиг л байсан, тэгээд яваандаа ассаар ассаар энэ дээр гарч суугаад (мөрөө зааж) цавуугаар наалдаж орхисон.

	Дорж —  Долгор байхгүй бол та хоол ч үг үй, унд ч үгүй ажил, ажил гэж шогшсоор байгаад нэг мэдэхэд хялалзаад уначих хүн дээ.

	Жамц  —  Бас ч гэхэд нээрээ ч тийм дээ. Хөөрхий минь үнэндээ миний ганц багана шүү. (Доржид) Чи цадахдаа хэлж орхив. Тэгвэл бүр (Толгойгоо зааж) энд гарч суугаад гагнагдаж орхино шүү.

	(Гаднаас Дулмаа орж ирнэ)

	Дулмаа —  Орлогч дарга аа сүүний төлөвлөгөө гүйцсэн, маргаашаас эхлэн төлөвлөгөөнөөс давуулж өгнө. Харин бидэнд 10-ын бетон 3 хэрэгтэй.

	Дорж —  Сайн байна, хүү минь чи маргааш энэ намар заазлах үнээнүүдээ энэ зоотехникчид үзүүлээрэй.

	Дулмаа —  (Дуламсүрэнг харахад, Дуламсүрэн инээж нүдээ ирмэнэ) За за очно л биз... Бетоноо одоо авъя

	Дорж —  (Дуламсүрэнг харж) Ямар залуугаараа сахал тавьсан юм бэ?

	Дуламсүрэн —  Тохитой томоотой зоотехникч болох гэж.

	Жамц  —  Бас л нэг бодол... Эр хүний дотор эмээлтэй хазаартай морь гэдэг энэ дээ... А хүү минь гэр бүлийн талаар юу билээ.

	Дуламсүрэн —  Байхгүй, сэтгэл нийлэх юм эндээс олж аваад суурьших санаатай.

	Дулмаа —  Олж аваад гэнэ шүү, ямар шороо биш дээ.

	Дорж —   Дулмаа минь чамгүй болно.

	Жамц  —  Уул шугамдаа зөв хүү минь. Дорж оо зоотехникчийг байранд нь оруул. (Гэгээвч рүү харснаа) Нөгөөх чинь айсуй... Эм хоол хоёроор шахдаг эхнэр л битгий аваарай хүү минь... За тэгээд залуудаа мэддэггүй юм даа...

	Дулмаа —  Долгор гуай шахаж байхгүй бол танай цээжин дэх эмээлтэй хазаартай морь чинь хаашаа ч хулжаад алга болж магад шүү.

	Дорж —  За дуугүй бай, явъя. Дулмаа, Дуламсүрэн нар гарна.

	Дорж —  Цовоо хүү байна. Эхнэр аваад суурьших санаатай гэж байна шүү.

	Жамц  —  Цовоо нь цовоо л юм. Харин цовоо нь дэндэж орхиод олон эрчүүдийн гомдлын өргөдөл хэлэлцэх хурал хийгээд салахгүй хэрэг болж магад. Юу ч гэсэн сайн ажиж байдаг юм шүү. 

	Дорж —  Хэлдэг л үг. Оторчдын ар гэрээр айлчлаад- байвал балай юм болно гэсэн хэрэг. Ажиглаж л байя. (явна)

	Жамц  —  (Эмээ харан ярвайж) Үүнийг чинь жаахан хороодог юм билүү дээ гээд авч асгана.

	 

	Хөшиг

	
ГУРАВДУГААР ҮЗЭГДЭЛ

	Хөшигний өмнө эрэгтэй эмэгтэй зарлагчид гарч ирнэ.

	 

	Эрэгтэй —  Дуламсүрэн нэгдэлд ирж ажиллаад хэдэн сар болов.

	Эмэгтэй —  Энэ хооронд сүрхий сайн ажиллаж Жамц гуайн сэтгэлд их тохирсон гэнэ билээ. Юу ч болсон Жамц гуайгаас асууя. Жамц гуай. Жамц гуай гарч ирнэ.

	Эрэгтэй —  Дуламсүрэн хир ажиллаж байна.

	Жамц  —  Манай зоотехникч ёстой нэг ажилсаг хүү дээ. Уул шугамдаа эр хүн тийм л байх ёстой. Бид жил бүр олон тооны эм малыг хөгшин гэж заазлан идшинд хэрэглэдэг байсан гэтэл манай Дуламсүрэн бол эм мал бүхнээс төл авна гэж зүтгэсэн. Анхандаа Дорж бид хоёр дургүй л байсан. Тэгээд бодоод байсан чинь уул шугамдаа аргагүй л Дуламсүрэн хүүгийн зөв бололтой. Одоо хөгшин эм малаа ялгаж аваад тэжээж байгаа, үхрийн бригад дээр Идэр ахлагчтай социалист хөдөлмөрийн төлөө бригад санаачилж байгуулсан. Дорж оо!

	(Дорж ирнэ)

	Жамц  —  Нөгөө ярьж байсан чөдөр юу болсон бэ?

	Дорж —  Юун чөдөр билээ?

	Жамц  —  Дуламсүрэнг чөдөрлөх.

	Дорж —  Аа тийм, ямар хүүхэн авч өгье дээ.

	Жамц  —  Нөгөө саальчин Дулмаа зүгээр байх аа.

	Дорж —  Боддог л хэрэг.

	Жамц  —  Ер нь Дуламсүрэн маань авгай хүүхний талаар ямаршуу байна даа.

	Дорж —  Номхон ёстой нэг ариухан амьтан юм гэж тэмдэглээд байгаа шүү.

	Жамц  —  Одоо тэгж болохгүй. Нэг юм дагаад явчихвал чи бид хоёр ганц тэмдэглэлтэй үлдэнэ гэсэн үг. За болохоо больсон. Лав хоолоо ид гэх байх даа. Ээ дээ Дорж минь энэ алдааг дахиад давтах насгүй болсондоо л баярлах юм.

	Дорж —  Ямар алдаа.

	Жамц  —  Чавганцтай болсон... За явъя.

	 

	(Тэр хоёр явна. Хөшиг нээгдэнэ)

	 

	Өвөл, шөнө тайзны гүнд клуб гэж бичсэн цахилгаан бичиг харагдаж хөгжмийн дуу бүдэг сонсогдоно. Идэр хүн хүлээн нааш цааш холхино.

	Идэр —  Ирэх л ёстой. Юу гэж хэлэх билээ. За Дулмаа одоо хоёулаа сууя... Арай шууд юм уу даа. Ингэж хэлнэ. Би чамд сэтгэлтэйг минь чи сайн мэднэ, чи ч над сэтгэлтэй гэсэн. Одоо хоёул сууя гэвэл болох байхаа, аль жүжигт гардаг шиг хонгор минь чи бол миний амьдрал, чамгүй бол амьд явах хэрэг над алга, над зүрх сэтгэлээ бэлэглэж миний жаргалыг соёрхоно уу гээд өвдөг дээрээ сөгдөх үү, дэндүү нялуун тусгүйеэ. Чи бид хоёр аль нялхаасаа бие биеэ мэднэ. Хоёул сууж амьдралаа зохиовол надад үүнээс илүү жаргал санагдахгүй байна...

	(Дуламсүрэн ирнэ)

	Дуламсүрэн —  За найзаа сайн байна уу. Ирэх жил наадамд ноцолдох уу? (Тэр хоёр гар барина)

	Идэр —  Ноцолдоно. Та мөн олон асуух юм даа.

	Дуламсүрэн —  (Идэрийн дал руу алгадаж) Би ч санаа байна. Нэг муу гүйдэг юмсан, түүндээ л найдаж байна. Чи чинь сумын арслан, аймгийн заан бил үү?

	Идэр —  Тийм санаатай юм

	Дуламсүрэн —  Энэ жил аймагт түрүүлж аварга болох хэрэгтэй.

	Идэр —  Санаа ч байна. Чадал хүрдэг болов уу даа.

	Дуламсүрэн —  Эр хүн зорьсон доо гэдэг. Хичээж л үз, орохгүй яагаа вэ.

	Идэр —  Зүгээр салхинд зогсож байна.

	Дуламсүрэн —  Тэр хэдэн хөгшин үнээгээ сайн тэжээдэг юм шүү. Хэрэгтэй бол дарш аваарай.

	Идэр —  Бордож байгаад бойжсон тугалууд авна гэж итгэж байгаа шүү.

	Дуламсүрэн —  Клуб руу хамт оръё. Хүүхнүүд олон байна уу?

	Идэр —  Байж л байна.

	Дуламсүрэн —  За тэгвэл оръё.

	(Идэр дуртай дургүй явлаа. Тэр хоёрыг явснаас хойш Дулам, Должин хоёр гарч ирлээ)

	Дулмаа —  Дуламсүрэн зоотехникч хөөрхөн залуу шүү.

	Должин —  Над бол тусгүй, эр хүний намбагүй, шавлай эр шүү дээ.

	Дулмаа —  Бас тэгээд хүч чадалтай хүн бол түүгээрээ гүрээ барьж дарлаад байна. Ядахдаа тэвэрсэн ч хэмхччих гээд горьгүй.

	Должин —  Тэгвэл чи юунд Идэртэй сууна гэж ярьдаг вэ?

	Дулмаа —  Суугаагүй л байна шүү дээ.

	Должин —  Тэгээд зоотехникчтэй суух хэрэг үү?

	Дулмаа —  Шилж байж болно доо. Ялимгүй юм хоршооноос авахдаа шилж авдаг байхад насан туршийн ханиа авах хүн чинь бүр нарийн шилэх ёстой биз дээ. Харин Идэрийн хувьд бол аяндаа олдсон чихрээс арай гэж олдсон хөгцтэй ааруул амттай байдаг болохоор зовж, шаналж л байг. За оръё, бүжиг хийе.

	(Тэр хоёр явах гэтэл клубээс Идэр гарч ирнэ)

	Идэр —  Дулмаа. Чамтай яриа байна. Должин оо, бид хоёрыг орхиод явбал чамайг хүүдээ захиж үхнэ шүү.

	Должин —  Дулмаа түргэн очоорой. Би орж байя гээд явна.

	Идэр —  Чи бид хоёр хар нялхаасаа бие биеэ мэднэ...

	Дулмаа —  Битгий худлаа ярь, би өлгийтэй байхдаа чамайг огт танихгүй байсан.

	Идэр —  Дулам минь би амьдралын чухал юм ярих гэж байна... Ер нь чи надад сэтгэлтэй юү.

	Дулмаа —  Тийм ээ... Үгүй тийм ч гэж дээ. Тийм л болъё.

	Идэр —  Т эгвэл сууж амьдралаа холбоё

	Дулмаа —  Бодох хэрэгтэй, хоёр гурван жилийн хэрэг биш хорвоогийн жаргал зовлон хамт эдлэх амьдралын асуудал... гээд клуб руу явна. Клубийн зүгээс Жамц, Дорж хоёр гарч ирнэ.

	Дорж —  Идэр орж бүжиглэхгүй яагаа вэ.

	Идэр —  Зүгээр зогсож байна.

	Жамц  —  зоотехникч маань бүжгийг ч галтай хийж байх шив дээ.

	Идэр —  Ер нь ов живтэй хүү юм аа.

	Жамц  —  Би урьд кутовт сурч байхдаа ч вальс, фокстротыг овоо л хийдэг байлаа.

	Дорж —  Би ч цэрэг хязгаараар тэнэсээр байгаад сураагүй юм. Гэхдээ хэдэн сайхан дуутай шүү, Идэр хүү минь тамхи байна уу? Нэг тамхи татчихаад орж хэд нүүх үү?

	Жамц  —  Чи хоёр хожлоор илүү яваа биз дээ. Өнөөдөр буцааж авдаг хэрэг ээ.

	(Идэр ирж тамхиар дайлна)

	Жамц  —  (Тамхи асааж татах зуур) Бригадын дарга гэрлэх болоогүй юу?

	Идэр —  Би мэддэг бол өнөөдөр ч гэсэн гэрлэчихмээр байна.

	Дорж —  Сонин хэрэг байна даа, чиний гэрлэхийг хэн мэдэх хэрэг вэ.

	Идэр —  Эхнэр болох хүүхэн маань л мэддэг байгаа даа.

	Жамц  —  Суугаагүй байж эрхэнд нь орвол суусан хойноо (толгойгоо зааж) үүн дээрээ суулгаад гагнуулж орхино гэсэн үг дээ хөө. Ер нь уул шугамдаа бол суух тухай яриагүй байхаасаа эхлээд л гартаа хийгээд авах хэрэгтэй юм шүү... За тоглодог ч өнгөрлөө, нөгөөдөх чинь айсуй. (Долгор ирнэ)

	Жамц  —  Ашгүй чи минь хүрээд ирэв үү?

	Долгор  —  Чи чинь үнэгний нүд залгичихсан юм шиг унтахаа бүр мартчихаа юу. За харьж унт.

	Жамц  —  Одоо л харих гэж байна.

	(Клубээс Дуламсүрэн сандран гарч ирнэ)

	Дуламсүрэн —  (Жамцын дэргэд ирж) ойрын өдрүүдэд шуурга болно гэж радиогоор зарлаж байна.

	Жамц  —  Тэгнээ тэр, ойрдоо тэнгэр нэг л биш байсан юм. Өнөө шөнө хөдөлж тэжээл багатай сууриуд дээр тэжээл татуулах ажил хийе. Дорж чи хонины нэгдүгээр суурьт татах ажлыг зохио. Идэр үхэр бригадаа хариуц. Дуламсүрэн чи адууны сууриудыг нөмөр газар очуул. Хайрханы хэдэн ам л- дээр байхаа. Би өөрөө сувай хонины хоёрдугаар бригад руу явлаа. Бушуу хөдөлцгөөе... Долгор минь чиний унтах зарлигийг чинь биелүүлж чадахгүй бололтой... 

	Долгор  —  Тоглох ч яамай. Түргэн хөдөлцгөө. Цаг алдаад гашуудаж сууснаас, ядарч цаг хожоод амарч суувал дээр. Би явчихмаар газар байна уу. Төрсөн нутаг минь байна, морь унаад шогшиход хэрэг бүтээж чадна шүү.

	Жамц  —  Байлгүй яах вэ. Гэртээ очоод гал түлээд дулаан унт.

	Долгор  —  Би явж болдоггүй яасан юм бэ?

	Жамц  —  Долгор минь, эр эм хүний ажил гэдэг чинь өөр байдаг юм. Чи бод. Дуламсүрэнгийн оронд адуу руу хүүхэн хүн явуулж болох уу, болдоггүй хэрэг. Ажил бүтэх нь битгий хэл амиа алдаж магад шүү дээ. За явцгаая.

	 

	Хөшиг

	 

	
ДӨРӨВДҮГЭЭР ҮЗЭГДЭЛ

	Хөшигний өмнө яригч эрэгтэй, эмэгтэй гарч ирнэ.

	 

	Эрэгтэй —  Туяа нэгдлийнхэн хэдэн өдрийн хүчтэй шуургыг сайн давж нэг ч малын гарзгүй өнгөрүүлээд хавартай -золгожээ. Харин Дорж гуай хацраа, Дуламсүрэн хөлийн хуруугаа ялимгүй хөлдөөсөн гэнэ билээ. Одоо ч бүр зүгээр болсон.

	Эмэгтэй —  Өнөө орой Жамц гуай төрсөн өдрөө тэмдэглэх нэрээр Дуламсүрэн, Дулмаа хоёрыг урьсан гэдэг шүү.

	Эрэгтэй —  Идэр л бухимдах байх даа. Дулмаагаа Дуламсүрэнтэй хардаж явдаг болсон гэнэ билээ.

	(Хөшиг нээгдэнэ. Нэг том гэгээвчтэй дэлгүүрийн хаалга. Дулам, Должин хоёр жижигхэн шаазан өвгөн бариад гарч ирнэ.)

	Дулмаа —  Зүгээр бэлэг шүү.

	Должин —  Догь бэлэг, өөр хэн очих юм бэ?

	Дулмаа —  Хэн чамд хэрэгтэй байна.

	Должин —  Дуламсүрэн очих уу?

	Дулмаа —  Дуламсүрэнгийн очих эсэх чамд ямар хамаа байна.

	Должин —  Дулмаа минь тэр эр эм нь мэдэгдэхгүй амьтнаар юу хийх гээд байгаа юм бэ?

	Дулмаа —  Идэр чамд ингэж хэл гэж зааж өгсөн үү?

	Должин —  Юу ч л гэсэн Идэр чинь Дуламсүрэнгийн дэргэд эр хүн байхгүй юу.

	Дулмаа —  Чи ч бригадынхаа ахлагчийн төлөө л байх шив дээ.

	Должин —  Тэхгүй яах вэ дээ. Амьдарч, ажиллах, сурахдаа хамт гэсэн юм чинь.

	(Тэдэн дээр Идэр ирнэ)

	Идэр —  Дулмаа, өнөө орой манай бригадын залуучууд цүү хаяж тоглоно. Чи очоорой.

	Дулмаа —  Чадахгүй.

	Идэр —   Яагаад?

	Должин —  Наадах чинь даргынд Дуламсүрэнтэй хамт уригдаад байгаа юм.

	Идэр —  Үнэн үү?

	Дулмаа —  Яг үнэн.

	Идэр —  Би доромжлуулж чадахгүй хүн шүү.

	Дулмаа —  Хэн доромжилсон юм бэ?

	Идэр —  Чи над сэтгэлтэй гэж хэлсэн шүү дээ. Дулмаа —  Сэтгэлтэй гэдэг чинь сууна гэсэн үг биш хонгор минь. Тэр хоёрын чинь хооронд өртөө зай байдаг юм. (Дуламсүрэн ирнэ)

	Дуламсүрэн —  За залуучууд сайн байна уу?

	(Идэр Должин хоёр дуугүй зогсоно)

	Дулмаа —  Сайн, сайн байна уу? Зоотехникч даргынх руу явж байна уу?

	Дуламсүрэн —  Тийм ээ.

	Дулмаа —  Хамт явъя.

	Дуламсүрэн —  Хүүхэн хүнтэй хамт явахаас илүү сайхан юм эрэгтэйчүүдэд яаж олдох вэ. Тийм биз дээ Идээр

	Идэр —  Би тохиолдсон хүүхнүүдтэй хамт явдаггүй болохоор мэдэхгүй юм.

	Дуламсүрэн —  Харамсалтай байна... За Дулмаа минь гээд сугадан явна. Идэр хойноос нь атаархсан нүдээр харан хоцорно.

	Должин —  Дуламсүрэн чамайг хүн гэж огт бодохгүй байна шүү.

	Идэр —  Гайгүй дээ. Чүдэнзний мод шиг чөрийсөн чамайг уу даа.

	(Бургас барьж шажигнатал мушгина)

	Должин —  Бригадаар энэ асуудлыг авч хэлэлцэнэ. Зүгээр орхихгүй. Эвлэлийн үүрийн хурлаар ч хэлэлцэнэ. (Дорж ирнэ)

	Дорж —  Идэр хүү юундаа царай чинь барайгаад, хөмсөг чинь зангираав.

	Идэр —  Нэг хүүхэнтэй суух гэж байсан, одоо больж байх шив дээ.

	Дорж —  Суух гэж байсан битгий хэл, сууж байгаад салахыг аль тэр гэх билээ дээ хүү минь гээд явлаа.

	Идэр —  (Хойноос нь харж байснаа) Тийм бий. Хөшиг хаагдаж, өмнө нь Долгор, Жамц хоёр савтай юм барин явна.

	Жамц  —  За чи битгий хадуураад байгаарай, учиртай ярина шүү.

	Долгор  —  Дулмаатай чинь нөгөө төлөө бригадын ахлагч Идэр суух гэж байгаа юм биш үү.

	Жамц  —  Нутагтаа байгаа хүн өөр юм олоод авна биз.

	Долгор  —  Янаг амраг гэдэг чинь наймааны хөгшин морь биш юм шүү. Дорж та хоёр буруу ажил л хийж байх шиг байна.

	Жамц  —  Дуламсүрэнгээ алдчихвал дахиад ийм зоотехникч олоход бэрх, нийт нэгдлийн тусын тулд хийж байгаа ажил.

	Долгор  —  Юу болдог бол доо.

	 

	Хөшиг

	 

	
ТАВДУГААР ҮЗЭГДЭЛ

	Жамцын гэр, ширээ тойрон суусан Жамц, Дорж, Дуламсүрэн, Дулмаа, Долгор юм авчирч ширээн дээр тавиад сууна. Эд нэлээд суусан бололтой.

	 

	Жамц  —  Дорж оо, ер нь чи хэдэн настай гэрлэсэн бэ?

	Дорж —  25-тайдаа. Ер нь үүнээс орой бол хүүхэд хэнзэднэ.

	Жамц  —  Тэр ч үнэн шүү. Одоогийн хүүхэд ном эрдэм гэж гүйсээр байгаад орой гэрлэх юм Хүн удаан гэрлэхгүй явбал зожиг болдог юм.

	Дорж —  Тэгээд ер нь залуудаа сэтгэл санаа сэвгүй ариун тунгалаг байхдаа нийлбэл гэр бүл өө сэвгүй бат бэх байдаг бололтой.

	Долгор  —  Зоотехникч маань хэд хүрч байна.

	Дуламсүрэн —  25

	Долгор  —  Ёстой нэг гэрлэх нас даа. Тийм биз дээ. 

	Жамц  —  Та хоёр залуу улс байна, нэг шинэ дуу дуулаач. 

	Долгор  —  Энэ хоёрын хоолой нь ямар сайхан нийлэх бол. Жамц Долгорыг муухай харна.

	Дорж —  Т а хоёр дуулал даа.

	Долгор  —  Юм л бол хойт айлын хар овоохой гэж, над руу муухай харах юу байх вэ дээ.

	(Дулмаа дуудуулав)

	Дорж —  Дуламсүрэн дуулаач.

	(Дуламсүрэн дагаж дуулна)

	Долгор  —  Ингэж хоолой нийлэх гэж мөн байдаг аа. Нэг гэрт дуулж байхаар хөгий нь нийлүүлсэн юм шиг. (Дуу зогсоно)

	Жамц  —  Сайхан дуулж байна. Дулмаа чи чинь энэ жил 20-той бил үү.

	Дулмаа —  Тийм ээ

	Долгор  —  Би яг 20-тойдоо л Жамцтай суусан юмсан. 

	Дорж —  Ер нь тэгээд хүн гэр бүлтэй болох дээрээ тогтворжиж ажил дээрээ ч амжилт гаргах нь илүү юм даа. 

	Жамц  —  Тэр ч уул шугамдаа үнэн юм шүү. 

	Долгор  —  Дуламсүрэн, Дулмаа хоёр суувал мөн сайхан гэр бүл болно доо.

	Жамц  —  Долгор минь чи дуугүй байгаад өгөөч дээ. 

	Долгор  —  Дорж та хоёр л зоотехникчийг Дулмаатай суулгах юмсан гэж яриад өнөөдөр урьж ирүүлсэн шүү дээ.

	Дорж —  Долгор минь битгий дэмий ярь. Өнөөдөр чинь даргын төрсөн өдөр шүү дээ. Долгор минь.

	Долгор  —  Юуны чинь төрсөн өдөр гэж. Жамц чинь 7-р сарын 14-нд... А тийм мунгинаж байна. Хүүхдүүдэд Жамцын төрсөн өдөр гэж хэлнэ гэсэн шүү дээ.

	Жамц  —  Долгор оо, тэр тасалгаанд юм буцлаад л байгаа бололтой.

	Долгор  —  Юу буцалдаг билээ гээд явна. 

	Жамц  —  Дуламсүрэн минь нэг ханьтай болбол зүгээр байх аа.

	Дорж —  Дулмаа ч гэсэндээ, 20 хүрч байна.

	Долгор  —  Буцалсан юмгүй л байна. Чи юу сонссон юм болдоо.

	Дулмаа —  За би ч явъя даа. Маргааш өглөө эрт босож үнээ саана.

	Долгор  —  Суу л даа хүү минь.

	Дулмаа —  Зүгээр би явъя. Урьсанд их баярлалаа.

	Долгор  —  Хоёр хүүхэд минь хамт яв. Сартай саруул шөнө залуу улс хамт явах шиг сайхан юм хаана байх вэ.

	Дорж —  Хоёул хамт яв.

	Жамц  —  Нээрээ хамт яв хүүхдүүд минь.

	(Тэр хоёр хамт явлаа)

	Долгор  —  Та хоёр чинь болсон сүүний бяслаг идчихсэн юм шиг яраглаад байх юм.

	Дорж —  Бухимдах хэрэггүй, хамт явсан хойно учир бий.

	Жамц  —  Сэжүүр гаргаад өгвөл уяа тайлж болдог юм.

	Долгор  —  Сэжүүрийг нь ч би л гаргаж өгсөн байх аа. Та хоёр бол аль ч үгүй хоцрох байсан.

	 

	(Хөшиг хаагдаж цагаан хөшиг дээр Дулмаа, Дуламсүрэн хоёрын дүрс тодорно. Тэр хоёр учир тоймгүй инээнэ)

	 

	Дулмаа —  Чамайг эмэгтэй хүн гэж би огт зүүдлээгүй шүү. Би хэнд ч хэлэхгүй.

	Дуламсүрэн —  Идэр л хардаж зовох байгаа даа.

	Дулмаа —  Хардаж л байг. Би Идэртэй сууна. Тэхдээ тийм амархан суухгүй, харин хоёул үнэхээр л суух гэж байгаа юм шиг явъя. Чамд ч хэрэгтэй, над ч хэрэгтэй. 

	 

	(Тэр хоёрын дүрс үгүй болж хөшиг нээгдэнэ. Гэгээвч нь онгорхой жижигхэн тасалгаа, энэ бол Дуламсүрэнгийн байр ажээ. Дулмаа Дуламсүрэн хоёр хувцас өмсөн толинд харж байна)

	 

	Дуламсүрэн —  (Эмэгтэй хүний аятайхан хувцас өмсжээ) Над энэ аятайхан зохидог юм. Тийм үү?

	Дулмаа —  Хийц маяг нь догь юм байна шүү. Энэ чинь надад арай багадаж байх шив дээ.

	Дуламсүрэн —  Багадаж байгаа биш, маяг нь тийм юм. Зуны дулаан өдөр гадаа өмсөхөд тун аятайхан.

	Дулмаа —  Чи ер нь монгол дээл өмсөхгүй юм аа.

	Дуламсүрэн —  Юун сайн даа гэхэв дээ. Миний тэр чемоданд хэд хэдэн дээл бий. Монгол дээл Дуламсүрэн хэн гэдгийг Жамц гуай, Дорж гуай хоёрт хэлээд өгчихнө шүү дээ.

	Дулмаа —  Тийм ч байх даа, тэхдээ эмэгтэй хүнд монгол дээл ямар ч хувцаснаас илүү зохимжтой гэж би боддог оо.

	Дуламсүрэн —  Эрэгтэй хүнд ч гэсэндээ, ялангуяа малчин хүнд бол...

	(Дорж ирж гэгээвчээр харснаа гайхан зогсоно. Түүнийг хоёр хүүхэн харахгүй ажээ.)

	Дулмаа —  (Өндөр өсгийтэй гутал авч) Энэ чинь гадас шиг ямар нарийхан өсгийтэй юм бэ. Шагай мулталчих гээд яасан эвгүй бол...

	Дуламсүрэн —  Шинэ маяг, би ноднин улсын шалгалт өхийнхөө өмнө авч өмссөн юм. Хөлд их эвтэй шүү. Ай даа заяасан хувцсаа өмсчхөөд чөлөөтэй явах сан. Эрэгтэй хүний хувцас гэдэг үү, хүнд бүгчим...

	Дулмаа —  Сураагүй болохоор тэр л дээ (Зураг авч үзсэнээ) Чи чинь ийм урт гэзэгтэй байсан юм уу.

	Дуламсүрэн —  Тийм ээ, эрэгтэй хүн болох л гэж тайраад хаячихсан юм. Тайруулж байх даа...

	Дорж —  Эр эм нь нэг л мэдэгдэж өгөхгүй байсан юмаа гээд эргэж явна.

	(Хоёр хүүхэн цочиж гэгээвч рүү харна)

	Дуламсүрэн —  За баларлаа, одоо яадаг билээ. Дулмаа —  Харин яадаг билээ, Тэр Жамц гуай ч гараад ирлээ.

	Дуламсүрэн —  За юу ч гэсэн хувцаслая.

	(Нөгөө тасалгаанд орно)

	Дулмаа —   (гэгээвчээр харан) Нөгөө хоёр чинь уулзлаа. Дорж гуай яриад л байна, лав чиний тухай л хэлж байх шиг байна. Жамц гуай үнэмшихгүй л байх шиг бололтой, Дорж гуай гараа хөдөлгөөд л яриад байна. За хоёулаа наашаа явлаа.

	Дуламсүрэн эрэгтэй хүний хувцас өмсөөд гэгээвч дээр ирж харна.

	Дуламсүрэн —  За ингэе. Тэр хоёрыг яг ирэхэд нь би чамайг үнсэж байя, тэгээд би чамтай сууя гэж гуйна. Чи ээжий ааваасаа асууя гэж хэлээрэй.

	Гэгээвчин дээр Жамц, Дорж хоёр ирж харна.

	Дуламсүрэн Дулмааг тэвэрч үнсэж байна. Дорж гайхан харна.

	Дуламсүрэн —  Би чамд сэтгэлтэй болчихжээ. За хоёулаа энэ зун хуримаа хийе. Чамгүйгээр би нэг ч минут байж чадахгүй юм. тэгээд чи минь нэгэнт хүүхэдтэй болсон болохоор энэ хэргийг удаашруулаад яах билээ дээ.

	Дулмаа —  Чи ээж ааваас асуу, би ч чамд хайртай л даа.

	Дуламсүрэн —  Ээж аавд чинь хэлье. Хоёул хүүдээ хэн гэж нэр өгөх вэ.

	Дулмаа —  Төрөөгүй хүүхдэд төмөр өлгий гэж тэр ч яах вэ, чи надад үнэхээр хайртай юм биз дээ.

	Дуламсүрэн —  Би чамтай суухгүй бол амьд явсны хэрэг алга.

	Жамц  —  Дорж минь би чамайг нүдний шилтэй бол гэж олон удаа хэлсэн шүү.

	Дорж —  Мэдэхээ болиод байна.

	(Дуламсүрэн, Дулам хоёр ичингүйрэн зогсоно)

	Жамц  —  Нэгэнт тийм болсон хойно, хоёр хүүхдүүд минь ээж аавдаа хэлж түргэлбэл дээр. Гэртээ байж байгаад хүүхэд гаргах муухай байдаг юм. Хэлж чадахгүй бол Жамц гуай нь хэлж өгч болно шүү. Эдэнд саад болоод яах вэ явъя.

	Дуламсүрэн —  Жамц гуай бид өөрсдөө хэлнэ шүү.

	Жамц  —  Өөрсдөө л мэд.

	(Жамц, Дорж хоёр явж хоёр хүүхэн инээнэ)

	Дулмаа —  Би харъя. Үнээ саах боллоо.

	Дуламсүрэн —  Өвгөн минь орой ирээрэй.

	Дулмаа —  Ирнэ гээд явна.

	(Дуламсүрэн эмэгтэй хүний хувцас гаргаж үзнэ) (Үүд нээгдэж Идэр орж ирнэ.)

	Дуламсүрэн —  За Идэр сайн байна уу?

	Идэр —  Чамд надтай мэндлэх нүүр бас байдаг уу? (гээд ойртоход Дуламсүрэн гэдрэг ухарна) Чи Дулмаатай суухгүй яагаад байгаа юм бэ

	Дуламсүрэн —  Суух байх миний хэрэг шүү дээ.

	Идэр —  Тийм бий, чи юу болгосныг чинь Жамц, Доржийн ярианаас сонссон. Миний сэтгэлийг доромжлоод зогсохгүй, бас Дулмаагаар тоглох санаатай юу. Тэгдэггүй юм хонгор минь. Одоо надтай очиж аав ээжид нь хэл, тэгээд бушуу хуримаа хий.

	Дуламсүрэн —  Бидний явдал чамд ямар хамаа байна.

	Идэр —  Хамгийн ихээр хамаатай. Одоо явъя. Намайг амьд байхад Дулмааг дарлаж чадахгүй, хол байна. За явъя.

	Дуламсүрэн —  Явахгүй.

	Идэр —  Тэгэх тусмаа (барьж аваад чирнэ)

	Дуламсүрэн —  Ёо ёо тавиач.

	Идэр —  Тавих байх аа (улам хүчтэй чирнэ)

	Дуламсүрэн —  Идэр минь би үнэнээ хэлье. Тавиач ёо, ёо би эмэгтэй хүн шүү дээ.

	Идэр —  Санаа чинь хар боловч, ухаан чинь богино байна. Бушуу явъя (чирнэ)

	Дуламсүрэн —  Үнэн. Жамц гуай эмэгтэй хүн авахгүй болохоор би эрэгтэй болж ирсэн. Үүнийг Дулмаа ч мэднэ. Хүүхэд гэдэг бол Жамц гуай, Дорж гуай хоёрыг хуурч хэрэглэсэн арга.

	Идэр —  Ингэж хэлбэл нэг удаа мултарч магад гэж бодож байна уу. Явъя.

	Дуламсүрэн —  Би эмэгтэй хүн гэдгээ чамд яаж батлах хэрэг вэ.

	Идэр —  Аль паспортаа аваад ир.

	Дуламсүрэн —  За би үзүүлье.

	(Идэр тавина)

	Дуламсүрэн —  Яс хэмхэлчих шахлаа.

	Идэр —  Дулмааг дарлавал түүгээр зогсохгүй. (Дуламсүрэн паспортаа авч өгнө)

	Идэр —  (Паспорт үзэх зуураа Дуламсүрэнг байн байн харна) Уучлаарай, миний буруу. Баярлалаа гээд учир тоймгүй инээснээ Дуламсүрэнгийн магнай дээр үнсээд эргэж явах гэхэд нь Дуламсүрэн барьж авна.

	Дуламсүрэн —  Агтын хариу жилдээ, аяганы хариу өдөртөө. Чи баярласан бол одоо би баярлах цаг болсон доо. Чамд хэлэх үг байна.

	Идэр —  (Баяртай инээн) Юу гэж.

	Дуламсүрэн —  Намайг эмэгтэй хүн гэж хэнд ч хэлж болохгүй.

	Идэр —  За.

	Дуламсүрэн —  Надтай барилдаад хоёр ойчсон гэж Жамц гуай, Дорж гуай хоёрт ярь.

	Идэр —  Үнэмших болов уу.

	Дуламсүрэн —  Үнэмшүүлэхээр ярь.

	Идэр —  Хичээж үзье. Хүүхнүүдээ гэж юу ч хийж чадах улс шүү.

	(Хөшиг хаагдана. Яригч эрэгтэй эмэгтэй хоёр гарч ирнэ)

	Эрэгтэй —  Дуламсүрэн, Дулмаа хоёр суух гэнэ гэж Туяа нэгдлээр ярьдаг болов.

	Эмэгтэй —  Жамц гуай, Дорж гуай хоёр Дуламсүрэнг нэгдэлдээ чөдөрлөж авах болсондоо баярлан их л додигор явдаг гэнэ билээ.

	Эрэгтэй —  Гэхдээ зарим хүн Дуламсүрэнг хоёр хүний Дундуур орсон гэж, Дулмааг урвамтгай гэж зэмлэн ярьдаг болжээ. Ялангуяа Должин Дулмаатай дуугарахаа ч больсон гэдэг. 

	(Тэр хоёр явж хөшиг нээгдэнэ. Зуны өдөр дэлгүүрийн гэгээвчээр наймаа хийнэ. Должин юм аваад эргэтэл Дулмаа ирнэ)

	Дулмаа —  Сайн байна уу?

	Должин дуугүй ширвээд өнгөрнө. Дулмаа хойноос нь инээмсэглэн харж хоцорно. Нөгөө талаас Идэр ирнэ.

	Идэр —  Сайн байна уу, Дулмаа

	Дулмаа —  (Ихэмсгээр) Сайн.

	Идэр —  Удахгүй хуримаа хийнэ биз дээ.

	Дулмаа —  Чамайг л урихгүй

	Идэр —  Тэр ч үнэн шүү. Би хаанаас уригдах билээ дээ. Тийм ёс байхгүй.

	Дулмаа —  Түүнээ л мэдсэн бол яв. Дуламсүрэн ирлээ. (Идэр эргэж явна)

	Дуламсүрэн —  Идэр юу гэж ярьж байна?

	Дулмаа —  Дэмий л ярьж байна.

	Дуламсүрэн —  Нэг дээлийн торго авах юм билүү дээ гэгээвч рүү харж та тэр хөхийг аваад өгөөч (худалдагч авч өгнө. Дуламсүрэн биедээ барьж үзнэ, Дулмаа ч барьж үзнэ) Энэ үед Долгор, Жамц, Дорж гурав нөгөө талаас гарч ирнэ.

	Долгор  —  (Жамцыг ёворч) Харж байна уу. дээлийн торго авч өгч байна.

	Жамц  —  Дуламсүрэн хүүгийн гарт Дулам хүүхэн оржээ.

	Долгор  —  Дулмаагийн гарт Дуламсүрэн нь орж байгаа юм билүү яаж мэдэх вэ.

	Дорж —  Манай Дуламсүрэн ч тийм хүн биш ээ.

	Долгор  —  Аваагүй байхад авгай сайхан, алаагүй байхад үнэг сайхан гэгчээр эрчүүд эхэндээ боол байдаг шүү дээ.

	Жамц  —  Хэзээ тэгж байсан юм бэ?

	Долгор  —  Чи над цуваа өгчхөөд өөрөө хүйтэн бороонд нэвт цохиулж байхдаа мөн сайхан байна гээд чичирч байсан шүүдээ. Мартаж орхио юу

	Жамц  —  Одоо бол чиний дээлийг тайлж аваад цуван дээгүүрээ нөмрөх байсан юм.

	Дорж —  Нэг л биш дээ.

	Жамц  —  Юу нэг л биш гэж.

	Дорж —  Энэ зоотехникч, би аргагүй л харсан юм даа

	Жамц  —  Чи шилээ хийгээч. Идэрийг хоёр дахин хаясан гэдэг шүү. Харин түүнийг чинь сонссоноос хойш л би шилтэй болсон гээд өврөөсөө шил гаргаж үзүүлнэ.

	(Тэр гурав явж Дулмаа, Дуламсүрэн дээр очно)

	Дорж —  Та хоёр юу авч байна даа?

	Дуламсүрэн —  Торго үзэж байна.

	Долгор  —  (Дуламсүрэнгийн барьж байсан торгыг авч) Дулмаад ч хурц өнгө зохино. Бариад үз л дээ. (Дулмаа барьж үзнэ). Сайхан зохиж байгаа биз.

	Дуламсүрэн —  (Өөр торго авч) Энэ хямд үнэтэй мөртөө өнгө нь сайхан юм.

	Долгор  —  Харламар чинь суугаагүй байж хямдыг нь харах нь уу даа.

	Жамц  —  Өнгөөрөө ч энэ нь дээр юм байна.

	Дорж —  Харсаар байтал энэ нь илүү юм байна.

	Долгор  —  Тэгэх байх аа, Дулмаа минь нэг ч алхам ухарч болохгүй, эрчүүдийн хувьд үргэлж довтолж байх хэрэгтэй хүү минь.

	Жамц  —  Уул шугамдаа чам шиг довтолсоор байгаад сүүлдээ довтлох газаргүй болчихвол яах вэ (инээв)

	Долгор  —  Зүрх рүү довтлоход хязгаар байдаггүй юм.

	Жамц  —  (Баясан инээж) Үүний довтолгоог 25 жил тэсээд зай үлдсэн бол миний зүрх овоо л зайтай юм байна (цөм инээнэ)

	Жамц  —  За зоотехникч ээ, уул шугамдаа чи бид хоёр хотод зөвлөгөөнд явна. Өглөө эрт гарна шүү.

	Дуламсүрэн —  Сайхан л хэрэг байна.

	Долгор  —  Хүү минь Долгор гуай нь нэг амин хувийн юм захья.

	Дуламсүрэн —  Юу захих вэ?

	Долгор  —  Чи ч яах вэ ингээд аяа олжээ. Муу хүүд минь боломжтой юм олоход нь туслаарай.

	Дуламсүрэн —  Төмөр надаар туслуулахгүй байх аа. Нэг хүүхэнтэй их дотно түүнтэйгээ сууна гэж ярьдаг юм.

	Долгор  —  Жамц аа чи сонсож байна уу, хүү минь хотод очоод Жамц гуайдаа тэр хүүхнийг зааж өгдөг юм шүү.

	Дуламсүрэн —  Хичээж л үзье

	Долгор  —  Жамц минь чи сайн мэдэж ирдэг юм шүү. Ялангуяа эх нь манай хүүгийн хадам болох хүн нь ямар зантай юм бэ гэдгийг нарийн мэдэж ирнэ шүү.

	 

	Хөшиг

	 

	
ЗУРГААДУГААР ҮЗЭГДЭЛ

	Хөшиг нээхэд зочид буудлын нэгэн тасалгаа, уг тасалгааны нөгөө талаар урт хонгил харагдана. Тасалгаанд

	Жамц, Төмөр хоёр ярьж байна.

	 

	Жамц  —  Улсын шалгалтаа өгч эхэлсэн үү?

	Төмөр  —  Өгч эхэлсэн, өчигдөр нэгийг нь сайн дүнтэй өгсөн, одоо ирэх 15-нд хоёр дахиа өгнө.

	Жамц  —  Сайн л бэлтгэж өгөөрэй.

	Төмөр  —  Тэгнэ. Ээжийн бие сайн биз дээ.

	Жамц  —  Тэр бид хоёрыг ямар чөтгөр тоох вэ, сайн байна. Хүү минь сургуулиа төгсгөөд нэгдэлдээ очиж ажиллана биз дээ.

	Төмөр  —  Тэгнэ ээ.

	Жамц  —  Манайх нэг сайн зоотехникчтэй болсон, чи танина шүүдээ.

	Төмөр  —  Танина аа... Сайн танина. Намхан цагаан залуу байгаа биз дээ.

	Жамц  —  Одоо ч бор болсон, харахад шавай л эр мөртөө уул шугамдаа ажилд яггүй цовоо сэргэлэн, нөгөө манай саальчин Дулмаатай суух гэж байгаа, удахгүй хуримаа хийх байх.

	Төмөр  —  За тэгвэл тэр хоёр хуримаа хийгээд жаргадаг байжээ.

	Жамц  —  Заримын зовлон ч хуримаараа эхэлдэг байхаа, гэхдээ юу ч л гэсэн манай нэгдэл сайн зоотехникчтэй болсон. Манай нэгдэл энэ жил өнгөрсөн жилийн тоолуулсан хээлтэгч малын 98 хувиас нь төл аваад гарзгүй бойжуулсан, бараг шүдгүй болсон үнээнээс тэжээж байгаад төл авсан. Манай зоотехникчийн гавьяа. Цогтой хүү дээ.

	Төмөр  —  Цог нь унтраад үнс болчихвол яана.

	Жамц  —  Ямар эм хүн биш дээ. Эмэгтэй хүн ч хүүхдэд дарагдаад ирэх дээр тэгдэг юм.

	(Үүд цохиж Дуламсүрэн орж ирнэ)

	Дуламсүрэн —  Ямар сонин хүн бэ. За сайн байна уу?

	Төмөр  —  Сайн, сайн байна уу?

	Дуламсүрэн —  (Төмөрийн мөрийг алгадаж) За сургуулиа хэзээ төгсөх билээ.

	Төмөр  —  Улсын шалгалтаа өгч байна. \

	Дуламсүрэн —  Төгсөөд манай нэгдэлд оч л доо. (Бидэнд эмч хэрэгтэй)

	Жамц  —  Төмөр чинь миний хүү шүү дээ.

	Дуламсүрэн —  Аа тийм билүү. Бүр сайн хэрэг байна. Бид эмэгтэй хүн бол авахгүй, эсвэл нөхөр дагаад талийчихна. Эсвэл хүүхдэд дарагдаад ажил унагааж орхидог юм.

	Жамц  —  Чухамдаа, Дуламсүрэн бид хоёрын санаа энэ талаар яг тохирдог юм. Төмөр чи ноднин нэг бүсгүйн тухай яриад л байсан, хаана ажиллаж байгаа вэ дээ.

	Төмөр  —  Архангайд л явчихсан юмсан, одоо мэдэхгүй.

	Дуламсүрэн —  Нөхөр дагаад талийчихсан байлгүй дээ.

	Жамц  —  Ёстой л тэгсэн байх даа.

	Дуламсүрэн —  Төмөр хоёулаа хамт явж хэдэн айлаар орох уу?

	Төмөр  —  Тэгье.

	Жамц  —  Хоёр хүүхэд минь нийлж дарвиад пиво ууж хэрэг түвэг гаргаж болохгүй шүү.

	Дуламсүрэн —  Зүгээр, зүгээр Жамц гуай. Явъя Төмөр өө!

	(Төмөр босож түрүүлэн гарахад Дуламсүрэн дагаж гарна)

	Жамц  —  (Тасалгаандаа хэсэг зогсож байснаа) Энэ хоёр эхнэргүй дамшиг юунд явж байгаа бол доо. Хотод олон жил болсон улс болохоор бас л очих газартай байдаг л даа. Энэ Дуламсүрэн цовоо юм, хүүд минь нэг боломжтой эхнэр олоод өгчих магадгүй юм шүү дээ. За даа ганцаараа энэ тасалгаанд суугаад ч яах вэ, гаръя гээд хонгилд гарлаа.

	 

	(Энэ үед эмэгтэй хувцсаа өмсөөд Төмөртэй зэрэгцэн ирж яваа Дуламсүрэнтэй тохиолдоно. Жамц түүнийг харан хэсэг зуур зогсоно)

	 

	Жамц  —  Цаана чинь Дуламсүрэн байна уу?

	Дуламсүрэн —  Ах саяхан л гарсан.

	Төмөр — Аав аа танилц Дуламсүрэнгийн дүү

	Жамц  —  (Инээж) Би бүр гайхлаа шүү. Ийм адилхан юм гэж мөн байдаг аа. Чи чинь Дуламсүрэнгийн дүү нь болох нь үү?

	Дуламсүрэн —  Тийм ээ бид хоёр ихэр юм. Дуламсүрэн түрүүлж гарсан болохоор миний ах.

	Жамц  —  Аа тийм байжээ. Охины нэр хэн билээ.

	Дуламсүрэн —  Ду-м-ма

	Жамц  —  Танилцъя. Миний нэр Жамц.

	Дуламсүрэн —  Манай ахын ажилладаг нэгдлийн дарга Жамц гуай та болох нь ээ.

	Жамц  —  Тэр чинь дээ. Ах чинь зөрүүд өвгөн байдаг гэж яриа биз ээ. Уул шугамдаа охин хаана ажилтай билээ.

	Дуламсүрэн —  Үсчин.

	Жамц  —  Уул шугамдаа үс засдаг хүн үү?

	Дуламсүрэн —  Засдаг ч хусдаг ч.

	Жамц  —  Мөн адилхан хүн байдаг аа. Дуу нь хүртэл яг шүү. 

	Дуламсүрэн —  Ах хүлээж байгаа байх явъя. Жамц гуай та уучлаарай.

	Жамц  —  Явцгаа, явцгаа хүүхдүүд минь.

	(Дуламсүрэн, Төмөр хоёр явна)

	Жамц  —  (Хойноос нь баяртай харж байснаа) Энэ охин одоо манай бэр л болох хүн бололтой. Дуламсүрэндээ хэлж байгаад Төмөр Думаа хоёрыг суулгавал зүгээр юмсан. Туяа нэгдлээр дүүрэн ах дүү, амраг садан болдог хэрэг үү... Соёлын довтолгооны үед нэгдэлд маань үсчин үлэмж хэрэгтэй. Бэрээрээ толгойгоо хусуулчхаад байна гэдэг чинь бас л сайхан хэрэг.

	(Хөшиг хаагдаж яригч эрэгтэй, эмэгтэй хоёр гарч ирнэ)

	Эрэгтэй —  Дуламсүрэн, Жамц гуай хоёр хотод хэд хонов. Энэ хооронд янз бүрийн явдал болсон боловч Дуламсүрэн аргалан мултарч гарсаар л байлаа.

	Эмэгтэй —  Жамц гуай Думаа, Дуламсүрэн бол ах дүү хоёр гэж итгээд дүүгийн нь нас, зан авирыг мэдэж авах гэж Дуламсүрэнгээс олон юм асуужээ.

	Эрэгтэй —  Манай дүү ч зөрүүд золиг доо гэж Дуламсүрэн хэлжээ.

	Эмэгтэй —  Жамц гуай энэ үгийг сонсоод манай Долгороос л илүү бие биеэ дараад зүгээр байх гэж боджээ. тэгээд Думаагийн зөрүүд нь харин бөөн олз мэт санагджээ.

	Эмэгтэй —  Гэхдээ энэ хоёр хотод хөглөж явсан гэдэг шүү.

	Эрэгтэй —   Юу болсон юм бэ?

	Эмэгтэй —  Урьтаж яриад хэрэггүй байх.

	Тэр хоёр явж хөшиг нээгдэнэ. Ямар нэгэн албан контор ширээний ард Цэцэг гэдэг эмэгтэй юм бичиж сууна. Үүд тогшиж гаднаас нэг хүн орж ирнэ.

	Ирсэн хүн —  Сайн байна уу?

	Цэцэг —  Сайн, сайн байна уу?

	Ирсэн хүн —  Сайн, би нэгдэлдээ цахилгаан станц гуйж явна. (Бичиг гаргаж өгнө)

	Цэцэг —  (Бичгийг уншиж бодсоноо) Үнэнийг хэлэхэд одоо манайд ганцхан ширхэг байгаа, захиалсан станцууд ирээгүй байна.

	Ирсэн хүн —  Ганц байгааг болно гэж байна.

	Цэцэг —  Танд сарын дараа өгье. Ганц юмыг хадгалж байхгүй бол болохгүй байна шүү дээ. Гэнэтийн ямар чухал хэрэг гараад ирж магад.

	Ирсэн хүн-Хол газраас ч дахин ирэх хэцүү байна даа.

	Цэцэг —  Би аргагүй байна. Та сар болоод ирээрэй. Заавал өгнө.

	Ирсэн хүн —  урамгүй) Баяртай.

	Цэцэг —  Баяртай.

	Ирсэн хүн —  30 хоноод ирнэ шүү гээд гарна.

	Цэцэг —  Даанч ганц юм даа. Түүнээс аргагүй өгвөл зохих газар шүү дээ. За юу ч гэсэн захиалсныг иртэл хэнд ч өгөхгүй тэсээд л байя.

	(Үүд цохиж Жамц, Дуламсүрэн хоёр орж ирлээ.)

	Жамц  —  Сайн байна уу?

	Цэцэг —  Сайн, сайн байна уу? гээд харснаа, аа чи чинь хэзээ хүрээд ирсэн бэ гээд босож Дуламсүрэнг тэврэн авч үнсэнэ.

	(Жамц их л зэвүүцэнгүй харна)

	Дуламсүрэн —  Зөвлөгөөнд ирсэн.

	Цэцэг —  Би чамайгаа үргэлж л ярьдаг юм. Чиний захиаг аваад элгээ хөштөл инээсэн шүү. Чи ч бүр нэг давж авсан байна лээ гээд дахин хүзүүдэн авч үнсээд өвгөн чинь чамайг санаж орхижээ.

	Жамц  —  Та хоёр чинь юу болоод байна даа. Ах зах гэж байдаг байгаа даа.

	Жамц  —  Задарсан гэдэг нь, нэгдүгээрт энэ чинь албан газар, хоёрдугаарт монгол хүн чинь ах зах хүний дэргэд арай ингэдэггүй байхаа. Бас тэгээд Дуламсүрэн чи...

	Дуламсүрэн —  Жамц гуай энэ бид хоёр чинь нэг ангид олон жил болсон хоёр, бүр дотнын нөхөд, 

	Жамц  —  Дотнын нөхөд бол дотнын нөхөд шиг л уулзана биз дээ. Ямар хүн яаж уулздагийг би бас гадарлана.

	Дуламсүрэн минь би чамайг арай өөр хүүхэд байх гэж бодож явсан юм, хэнд юу гэж хэлж байсны чинь сонссон. Бодолтой явбал дээр байх шүү. Би нэгийг харж, нөгөөг мартдаг завхай эрчүүдэд голоосоо дургүй, хоёр эхнэр авах гээгүй бол ингэж марзганаж явахаа татвал дээр байх.

	Дуламсүрэн —  Жамц гуай та буруу ойлгож байна. Энэ Цэцэгийн нөхөр бид хоёр чинь дотнын найзууд байхгүй юу.

	Жамц  —  Найз нар, найз нар гээд бие биеэ араар нь тавьж байдаг улсыг алиныг тэр гэхэв.

	Цэцэг —  Тийм биш ээ Жамц гуай. Миний нөхөр Дуламсүрэн бид гурав чинь ёстой сайхан нөхөрлөдөг улс байхгүй юу.

	Жамц  —  Чи чинь тэгээд үнэхээр нөхөртэй юм уу даа? 

	Цэцэг —  Нөхөртэй байтугай хүүхэдтэй.

	Жамц  —  Гэсэн ч дээ. Эр эм улс ингэж байх нь эвгүй юм. Бас тэгээд наадах чинь эхнэр авах гэж байгаа хүн.

	(Цэцэг инээдээ барьж ядна. Дуламсүрэн нууцаар ёворно.)

	Дуламсүрэн —  Жамц гуай бидний буруу, хүүхэд байсан шигээ санаад л тэр.

	Жамц  —  Хүүхэд байсан шигээ гэнэ ээ. Хүүхэд зан сайн боловч хэрэггүй үе гэж байдаг. Сахалтай хархүү байж ингэж байх.

	Цэцэг —  За ингэхэд та нар чинь ямар хэрэгтэй яваав. Жамц  —  (Бичиг гаргаж өгөөд) Үүн дээр цохоод аль цахилгаан станц

	Цэцэг —  (Бичгийг авч өөрөө мэдэлгүй цохож Жамцад өгнө) Үнээр нь шүү.

	Жамц  —  (Бичгийг үзэж) төлнө. Чи чинь тэгээд нөхөр хүүхэдтэй. Энэ Дуламсүрэнтэй ямар нэгэн... холбоогүй юм биз дээ.

	Цэцэг —  Үнэн, би нөхөр хүүхэдтэйгээ таныг танилцуулж болно.

	Дуламсүрэн —  Цэцгээ энэ чинь манай нэгдлийн дарга Жамц гуай шүү дээ. Төмөрийн аав танилц.

	Цэцэг —  Миний нэр Цэцэг. Таны тухай Төмөрөөс их сонссон.

	Жамц  —  Илүү зан хэрэггүй байдаг юм. Та нар ямар хүүхдүүд биш, та хоёрын ингэж үнсэж үнхэлдэж байхыг чинь Дулмаа харсан бол юу болох вэ. Одоо томоожих цаг болсон. За явъя.

	Жамцыг дагаж гарахдаа Дуламсүрэн Цэцэг рүү тоглосон заналхийлэл үзүүлэн хэлээн гаргана.

	Цэцэг —  Бүр баллах шахлаа. Айхтар өвгөн байна. Ээ баларлаа. Ганц станцаа өгч орхилоо. Ийм юм бас байдаг аа. Хөшиг хаагдаж яригч эмэгтэй эрэгтэй хоёр гарч ирнэ.

	Эрэгтэй —  Жамц гуай, Дуламсүрэн хоёр буцахад Төмөр гаргаж өгөөд удахгүй очихоор үлджээ.

	Эмэгтэй —  Харин Жамц гуай Думааг ирэхгүй яасан юм бол гэж гайхан асуухад нь өнөөдөр чухал ажилтай гэж Төмөр хариулжээ.

	Эрэгтэй —  За тийм бол аргагүй. Хүү минь чи намайг нэгдэл дээр очиж амар гэж урьсан гэж хэлээрэй гэж Жамц гуай Төмөртөө хэлэв.

	Тэр хоёр явсны дараа Долгор, Жамц, Дорж гарч ирнэ. Дорж чемодан барьжээ.

	Долгор  —  Чи сайн ярь л даа. Нэг юм хэлчхээд дуугарахгүй юм.

	Жамц  —  Бузар адилхан, та нар бол огт ялгахгүй би ч нэг муу ялгаад байдаг юм аа.

	Долгор  —  Хүүтэй минь сайн нь үнэн юм уу даа.

	Дорж —  Тэр үнэн болно.

	Жамц  —  Уул шугамдаа үнэн шүү.

	Долгор  —  Ах нь ийм сайн хүн байхад дүү нь муугүй л хүн байх ёстой. Миний хүү ч азтай хүү шүү.

	Жамц  —  Хөөрхөн зантай цовоо охин, баахан зөрүү юм гэнэ. Гэвч хорыг хороор дардаг гэж мэргэн үг байдаг. За явъя. Замд бүр ядарч орхилоо. Харьж байж яръя (Явцгаана)

	 

	Хөшиг

	 

	
ДОЛООДУГААР ҮЗЭГДЭЛ

	Хөшигний өмнө яригч эрэгтэй, эмэгтэй гарч ирнэ.

	 

	Эрэгтэй —  Төмөр сургуулиа төгсгөөд нэгдэлдээ ажиллахаар ирсэн.

	Эмэгтэй —  Жамц, Долгор гуай хоёр Думааг аваад ирсэнгүй гэж урамгүй л байдаг болсон. Харин Дуламсүрэн дүүгээ удахгүй ирнэ гэж хэлснээс хойш сэтгэл нь овоо сэргэдэг гэдэг.

	(Тэр хоёр явж хөшиг нээгдэнэ. Зуны сайхан орой Жамцын байшингийн үүдэнд Дуламсүрэн Төмөр үнсэлдэнэ. Дорж байшингаас гарч ирнэ.)

	Дорж —  (Гайхан зогсож) Юу вэ?

	Дуламсүрэн —  За би явъя.

	Төмөр  —  Одоо аав ээжид орж хэлье

	Дуламсүрэн —  Би зовоод байна. Ааваас чинь айгаад байна шүү.

	Төмөр  —  Хэлье. Үнсэнэ.

	Дуламсүрэн —  Тэгвэл би хувцсаа сольё

	Төмөр  —   За хоёул явъя (Тэр хоёр явна)

	Дорж —  Нэлээд юм үзсэн сэн. Хоёр эрэгтэй хүн оройн цагаар нууцаар үнсэлдэж байхыг үзээгүй юм байна.

	(Жамц байшингаас гарч ирнэ)

	Жамц  —  Чи чинь яваагүй юу. Сайхан орой байна. (Суниан эвшээнэ) Чи одоо хаачих вэ? Аль хоёул мордож хэдэн айлаар орох уу? Үгүй чи чинь дуугарахгүй юу болчхоо вэ.

	Дорж —  Мөн хачин юм даа. Даргаа хоёр эрэгтэй хүн оройн цагт нууцаар үнсэлдэж байхыг үзсэн үү?

	Жамц  —  Чи чинь юу яриад байна даа.

	Дорж —  Хоёр эрэгтэй хүн нууцаар үнсэлдэж байхыг та үзсэн үү?

	Жамц  —  Юу хоёр эр хүн үнсэлдээд ээ

	Дорж —  Тийм ээ. Сая энд Дуламсүрэн Төмөр хоёр үнсэлдэж байгаад явлаа.

	Жамц  —  юуны чинь Дуламсүрэн байх вэ? За мөн дөө хө, уул шугамдаа л иржээ. Нөгөө бэр болох Думаа ирж шүү дээ, хөөрхий минь

	Дорж —  Дуламсүрэн л байсан даа. Би бүр энэ хоёр нүдээрээ харсан.

	Жамц  —  Чи байтугай би андуурч байсан юм. Санахын аргагүй адилхан амьтад.

	Дорж —  Дарга минь эрэгтэй хүн байсан. Өмдтэй, эсгий малгайтай, Дуламсүрэн дээ. Тэхдээ бүр хошуун дээрээсээ шүү...

	Жамц  —  Дуламсүрэн биш ээ. Дүү нь нэр нь Думаа, одоогийн охид чинь өмд ч өмсөнө, малгайн хувьд бол чи хот ороод нэг хараарай. Хотын*охид ямар шүү юм өмсдөг гэж бодно. Монгол оймс, ламын шанам, шашир, хуучны нударга, өмд гутлын тасархай худгийн ховоо шиг түмэн зүйлийн юм толгой дээрээ тавьсан явдаг юм. Түүний чинь Думаа гэдэг. Манай хүүтэй суух гэж байгаа охин. Дорж оо нөгөө эмнэлэг байсан байшинг үсчний байр болгоё. Нэг тохитой үсчинтэй болно гэдэг чинь догь хэрэг. Ингээд л манай нэгдлийн ажил бүтээд байдаг юм шүү.

	(Энэ үед гарч ирсэн Долгор ихэд баярлан)

	Долгор  —  За Жамц минь энэ эмээ уучих гээд шилтэй эмээс хийж өгнө. Думаа минь ирсэн бол ахындаа байгаа байх. Би очиж уулздаг хэрэг ээ. Явах гэнэ.

	Жамц  —  (Гар дээрээс нь барьж), Юманд учир, усанд хужир бий. Чи хүлээж байж бол, сая манай энд хүүтэй хамт ирээд буцсан байна: Бодвол манайд орох гээд явсан хэрэг байх.

	Дорж —  Хачин юм даа. Ингээд буцаж ирнэ гэсэн шүү.

	Жамц  —  Тэр шүү дээ. Уул шугамдаа хүлээх нь зөв.

	Дорж —  Адил адил гэхэд тийм адил байх уу даа гээд явна.

	Жамц  —  Хоёул орж хүлээе.

	(Идэр ирж өврөөсөө бичиг гаргаж Жамцад өгнө)

	Жамц  —  Юун бичиг вэ?

	Идэр —  Хөдөлмөр өдрийн урьдчилгаа авах гэсэн юм.

	Жамц  —  Чи чинь ийм их мөнгөөр яах нь вэ?

	Идэр —  Шинэ гэр барина. Хурим хийнэ.

	Жамц  —  Хэнтэй?

	Идэр —  Дулмаатай.

	Жамц  —  Юу битгий худлаа хэл. Тийм ёс байхгүй.

	(Дорж сандран орж ирнэ)

	Идэр —  Үнэн. Дулмаа бид хоёр удахгүй хуримаа хийнэ.

	Жамц  —  (Доржид) Чиний нөгөө чөдөр чинь яасан бэ. Бүр сулраад давхиж явна.

	Дорж —  Дарга минь тэр чөдрийн хэрэг одоо огт хэрэггүй. Манай энд ямар ч Думаа алга. Харин одоо зоотехникч Дуламсүрэн маань эмэгтэй хүн байна. Би ч нэг тэгж бодоод байсан юм аа.

	Жамц  —  Дорж оо явж эмчид үзүүл, хүн ингэж байгаад л галзуурдаг юм гэдэг шүү.

	Долгор  —  Дуугүй бай. Галзуурах гэж байгаа хүнд чи галзуурах гэж байна гэж хэлж болдоггүй юм гэнэ лээ.

	Дорж —  Үгүй дээ. Би эрүүл байна. Төмөр Дуламсүрэн хоёр суух тухайгаа та нарт хэлэхээр ирэх гэж байна.

	Жамц  —  Думаа минь шүү дээ тэр чинь.

	Дорж —  Биш ээ. Дуламсүрэн гэж байна.

	Жамц  —  Тэгээд хоёр эр хүн суух болоо юу? Чи лав... ээ золиг гэж хэлж болдоггүй билүү.

	Дорж —  Дуламсүрэн эр биш, эмэгтэй хүн байна.

	Жамц  —  Хэрэв зоотехникч Дуламсүрэн эмэгтэй хүн бол би уул шугамдаа тийм эмэгтэйчүүдээр нэгдлийнхээ бүх эрэгтэйчүүдийг солихоос буцахгүй.

	Дорж —  За тэр хүрээд ирлээ.

	Жамц  —  Думаа, Төмөр хоёр л байна. Би ч нэг муу юм ялгаад байгаа юм аа.

	Долгор  —  Ийм л адилхан амьтад байдаг юм байх даа. (Төмөр, Дуламсүрэн, Дулмаа нар ирнэ)

	Дорж —  Дуламсүрэн эмэгтэй хүний хувцас өмсжээ.

	Жамц  —  Би хэлээгүй юу. Мөн адилхан байгаа биз. За Думаа сайн явж ирэв үү (гээд угтаж гар барих гэнэ)

	Дуламсүрэн —  Жамц гуай би Думаа биш Дуламсүрэн, таныг эмэгтэй хүн авахгүй болохоор чинь эр болж ирсэн юм.

	Жамц  —  (Гайхан) Юу... За та хоёр хэчнээн адил гэвч би ч нэг муу ялгаад байдаг юм аа. Ахтайгаа адил алиа дамшиг юм.

	Төмөр  —  Үнэн аав минь Думаа гэж хүн байхгүй.

	Дулмаа —  Зоотехникч маань эмэгтэй хүн шүү дээ.

	Жамц  —  Та нар цөм нийлээд намайг нэг давж авъя гэж бодож байна уу? Уул шугамдаа чадахгүй.

	(Дуламсүрэн өврөөсөө сахлаа гаргаж наагаад Жамц руу харлаа.)

	Дуламсүрэн —  Жамц гуай түмэн үнэн, би эмэгтэй хүн шүүдээ. Надад дүү байхгүй.

	Дорж —  Би хэлээд байсан шүү дээ (өврөөсөө шилээ авч хаяад) Хараа минь ч овоо л юм байна.

	Төмөр  —  Бид хоёр суух тухайгаа аав, ээж та хоёрт хэлэх гэж ирсэн юм.

	(Цөм гайхан бие биеэ харалцан зогсоно)

	Долгор  —  За тэгээд Думаа байхгүй болж, Дуламсүрэн бэр минь болох гэж байх шив дээ. Энэ бол бүр сайхан хэрэг. Ёс судраараа орж ярилцъя.

	(Дуламсүрэн сахлаа авч Төмөртэй хөтлөлцөн орно. Дулмаа ч тэдний хамт орно)

	Жамц  —  (Идэрт) Чи чөлөө гуйсан бил үү.

	Идэр —  Хэзээ, би л чөлөө гуйгаагүй дэг.

	Жамц  —  Урагшгүй амьтан, уул шугамдаа эмэгтэй хүн эр болчхоод явж байхад мэдэхгүй, бас тэгээд сумын арслан ойчиж байдаг, ичихгүй.

	Идэр —  Нэгдүгээрт би ойчоогүй хоёрдугаарт урагшгүй хүн ч мэр сэр байдаг бололтой.

	Жамц  —  Уухай чи бас намайг хууралцаж явсан хэрэг үү?

	Идэр —  Эхэнд нь өөрөө хуурагдаж явсан, дундаас нь оролцож явсан.

	Жамц  —  Тэр мөнгөө аваарай... Энэ зоотехникч охинд ч нэг сайн хусууллаа даа. Даанч бэрээрээ толгойгоо хусуулах гэж хүсээд байсан юм... (Доржийг харснаа) Чи бас эмэгтэй хүн үү (гээд сахлаас нь татна)

	Дорж —  Ёо, ёо дарга минь арай ч биш байхаа.

	Жамц  —  ( Үзэгчдэд хандаж) Эмэгтэйчүүдийг элдвээр ад үзэх нь уул шугамдаа феодализмын ёс, гэхдээ би манай зоотехникч шиг эмэгтэйн тухай ярьж байгаа юм шүү. Эмэгтэй хүнийг хавчиж ажилд авдаггүй хүмүүс байвал (байвал ч гэж дээ байдаг шүү дээ) над шиг хусуулж магад шүү. Би ч яах вэ өвчин минь ил байсан болохоор бэрдээ хусуулаад зогслоо. Харин энэ өвчин нь нууц далд архаг болсон хүмүүс эртхэн эмнэж авахгүй бол ямар янзаар ч хусуулж магад шүү.

	 

	Төгсөв.

	 

	
Чадраабалын ЛОДОЙДАМБА (1917-1969)

	Ч. Лодойдамба 1916.8.20-нд Говь-Алтай аймгийн Түмэн суманд төржээ. Үргэлжилсэн үг, жүжгийн зохиолч, утга зохиолын судлаач. Соёл олон нийтийн нэрт зүтгэлтэн, Чойбалсангийн болон төрийн шагналыг 1953, 1971 онуудад хоёр удаа хүртжээ.

	Туульч хүний гэр бүлд төржээ. 1954 онд Монгол улсын их сургууль төгсжээ. 1959 онд ЗХУКН-ын Төв Хорооны дэргэдэх Нийгмийн шинжлэх ухааны академийн аспирантурт суралцаж урлаг судлалын ухааны дэд эрдэмтний зэргийг хамгаалжээ. БНМАУ-ын соёлын яамны орлогч сайдаар олон жил ажилласан. Ч. Лодойдамба цуцалтгүй ажиллаж зүтгэж эх орныхоо соёлыг хөгжүүлэх үйл хэрэгт ихээхэн хувь нэмрээ оруулсан юм. Хөдөлмөрийн гавьяаны улаан тугийн одон, Алтан гадас одон болон медалиудаар шагнагджээ.

	1940 оноос эхлэн уран зохиол бичих болжээ. Ч. Лодойдамба орчин үеийн монголын үргэлжилсэн үгийн зохиолын том төлөөлөгч, анхны роман бичсэн зохиолчийн нэг юм. Монголын үргэлжилсэн үгийн зохиолын эрдэнийн санд орсон түүний “Тунгалаг Тамир” роман нь монгол болон гадаадын уншигчдын өргөн талархал хүлээсэн байна.

	Ч. Лодойдамба урлаг утга зохиолын өргөн мэдлэгтэй, авьяас чадвартай уран бүтээлийнхээ ажилд ардач, намч зарчмыг тууштай баримталдаг бөгөөд залуу үеийнхнийг хүмүүжүүлэх үйлст чин үнэнчээр хүчин зүтгэж байв.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Ч. Лодойдамба

